
POBAL ag obair leis na hOllscoileanna leis an bhearna straitéiseach a líonadh

Tá POBAL, scáth eagras ceannródaíoch na Gaeilge, ag reáchtáil ócáid ar leith, Dé Céadaoin 23 Meitheamh ar 9.30 rn, in Ostán Stormont, Béal Feirste. Díreoidh an cruinniú ar Fhorbairt Beartais Cuimsithigh agus Creat Straitéiseach don Ghaeilge i dTÉ. Tá POBAL ag obair as lámh a chéile le hionadaithe ó Ollscoil na Ríona (An t-Ollamh Dónall Ó Baoill agus an Dr Micheál Ó Mainnín), ó Ollscoil Uladh (An t-Ollamh Séamus Mac Mathúna agus an Dr. Fionntan de Brún), ó Choláiste na hOllscoile Naomh Muire (an Dr. Gabrielle Nig Uidhir ), Áine Walsh ó Chíste Craoltóireachta na Gaeilge agus le daoine eile nach iad. 

Mar aoíchainteoir ag an ócáid, beidh an t-Ollamh Vesna Crnic-Grotic, atá ina Leas-Chathaoirleach ar Choiste na Saineolaithe ar Chairt na hEorpa do Theangacha Réigiúnacha nó Mionlaigh, de chuid Chomhairle na hEorpa. Dúirt PF POBAL, Janet Muller, ‘I mí Aibreáin, d’fhoilsigh Coiste na Saineolaithe a 3ú Tuairisc ar chur i gcrích na Cairte. Is tuairisc iontach láidir í seo, ina aithníonn na saineolaithe an gá le hAcht na Gaeilge ó thuaidh agus ina ndéantar cáineadh ar chur chuige Aire Cultúir, Ealaíon agus Fóillíochta maidir le straitéis don Ghaeilge, mar gur gcreidtear nach ar leas na dteangacha faoi chosaint na Cairte a bheidh sé. Is ráitis iontach láidir iad siúd, agus ag eascairt astú, tá moladh maidir le polasaí cuimsitheach don Ghaeilge, reachtaíocht-bunaithe. Cuirfidh an tOllamh Crnic-Grotic torthaí na Saineolaithe I láthair ag an ócáid. 
Beidh deis ann chomh maith staidéar a dhéanamh ar Dhréachtphlean 20 bliain don Ghaeilge de chuid rialtas na hÉireann, agus eolas a fháil ar Straitéis na dTeangacha Nua-aimseartha atá coimisiúnaithe ag an Roinn Oideachais. 

Dúirt Janet Muller, ‘Cé go bhfuil deá-obair ar siúl ar na straitéisí éagsúla seo, tá bearna oll-mhór go fóill ann, mar níl beartais cuimsitheacha ná creat straitéiseach don Ghaeilge  ann. Beidh muidne ag obair ar seo sna mionna atá amach romhainn, agus ag an chruinniú an Céadaoin seo chugainn beidh deis ann díriú isteach ar eochaircheisteanna. Tá an t-ádh linn go mbeidh Póilín NÍ Chiaráin, tuairisceoir gradamach, ina cathaoirleach ar an ollseisiún le  hionchur a spreagadh.’ 

An tseachtain seo caite, rinne POBAL agus ball an Ghrúpa Oibre, Fionntán de Brún cur i láthair faoin obair atá ar siúl ós comhair Coiste Cultúir, Ealaíon agus Fóillíochta de chuid an Tionóil. Dúirt Janet Muller, ‘Chuir muid cuirí chuig baill ar fad an Choiste, chuig feisirí, Áirí agus ranna, chomh maith leis an bheirt Airí, thuaidh agus theas.’ 

